
Promoziun dal sport da skis
Radunanza generala da la società da promoziun

DA BENEDICT STECHER /ANR

■ Venderdi ha gnü lö a Strada la prüma
radunanza generala da la Società da
promoziun Sport da skis Regiun Parc
Naziunal (RPN). Quella società rimplaz-
za la Snaf (Snowboard, Nordic, Alpin e
Fun), la quala d’eira fin l’on passà re-
spunsabla per la promoziun dal sport da
skis. «Cha sport activescha vezzaina hoz
pro la radunanza generala. Eu mai nu vess
spettà cha tants chattan la via per gnir a
nossa radunanza», cun quists pleds ha il
president da la Società da promoziun dal
Sport da skis RPN, Marco Müller, salüdà
bundant 60 commembras e commembers
a la radunanza generala chi ha gnü lö in
venderdi a Strada. Pro’l rapport annual ha
Müller muossà via süls buns resultats da

l’inviern passà chi dan curaschi per l’ave-
gnir. Ils buns resultats da Dario Cologna,
Christian ed Ursina Haller, da Selina Hangl
e da Sandro Viletta hajan influenzà com-
membranzas e sponsuors, ha’l intunà. «La
collavuraziun cul IOF es fich buna ed Odd
Kare Sivertsen chi maina la classa da sport
a Ftan fa üna fich buna lavur», ha manià
Müller. Sivertsen ha declerà cha 75 giuve-
nils fan part als trenamaints illas trais dis-
ciplinas. Cha quel nommer as cumpuona
dad ün terz dals scolars dal IOF e duos terz
giuvenils da la regiun. La società dispuona
da 154 commembers chi pajan 50 francs
commembranza l’on. «Schi’s sà cha ün de-
pendent da drogas cuosta l’on al stadi
200 000 francs schi’s poja esser cuntaint
chi dà la pussibiltà per giuvenils da’s dedi-
char al sport e nun esser dependent da dro-

gas», ha Müller manià. Il quint da gestiun
da la società da l’on 2008 serra cun entra-
das e sortidas da circa 148 000 francs ed es
gnü approvà sainza cuntravuschs. Davo la
radunanza ordinaria ha Adriano Iseppi chi
lavura nouv a Ftan pro’l IOF infuormà ils
preschaints davart la lavur tanter il sport e
las medias. «Il sport da passlung nu d’eira
ferm preschaint e tras buns resultats dals
atlets svizzers s’ha quai müdà l’ultim temp
fich ferm», ha’l dit. Cha la gronda
preschentscha da las medias saja pels atlets
e per tuot ils oters pertocs importanta.
«Sper las reportaschas positivas daja però
eir da quellas negativas; da quellas chi cha-
schunas influenzas negativas per tuots»,
ha’l infuormà. Ils blers schurnalists nu’s sa-
jan in cler che chi’s possa provochar cun
noschas reportaschas, ha intunà Iseppi, il
qual lavura tanter oter eir sco co-commen-
tatur pro cuorsas da passlung chi vegnan
emissas illa Televisiun Svizra.

Che es la
Società da promoziun da skis RPN?

La Società da promoziun Sport da skis
RPN, oriundamaing Snaf, serva a la pro-
moziun dal sport da cumpetiziun e susteg-
na finanzialmaing ils atlets da la regiun il-
las disciplinas ski alpin, ski nordic e snow-
board. A la regiun appartegnan la Val Müs-
tair, l’Engiadina Bassa ed il Samignun. Ils
atlets trenan i’l team da lur disciplina ed il-
la classa da sport da l’Institut Otalpin Ftan
(IOF). L’atlet ed il bap o la mamma ston
esser commembers da la Società da promo-
ziun RPN. La cuntribuziun annuala im-
porta 50 francs pro persuna. Ils commem-
bers han il dret da vuschar a las radunan-
zas e figüreschan sün la glista da commem-
bers. Mincha atlet paja üna cuntribuziun
da 4800 francs l’on. Daplü da la mità da
quist import vain indemnisada da la Socie-
tà da promoziun RPN. L’import precis de-
penda dal stadi o da la categoria da cader
da l’atlet. Ün atlet paja svess tanter 0 e
2000 francs l’on.

Üna scolaziun da vita
tras scoula e sport

La società insembel cul IOF spordschan a
talents giuvens ed amatuors dal sport la
pussibiltà da cumbinar scoula e sport sain-
za prolungaziun dal temp da scoula. Ün
program da sustegn spordscha la coordina-
ziun tanter scoula e sport. I’l center da la
sporta sta il svilup da la persunalità. L’IOF
es üna da tschinch scoulas in Svizra cul la-
bel «Swiss Olympic Sport School». Quist
label vain surdat a scoulas chi san cumbi-
nar scolaziun e sport in möd ideal. Daspö
il 1996 deira l’IOF ün punct da pozza da
l’associaziun da skis grischuna. Nouv s’ha-
ja müdà ils puncts da pozzas in zellas da
trenamaint. Ulteriuras infuormaziuns
suot www.hif.ch.

L’electricitad tegna en moviment l’economia e la societad, pussibilitescha il svilup ed il progress. L’electricitad na po
betg vegnir magasinada; ella sto esser disponibla dapertut e da tut temp. Perquai èn il commerzi cun electricitad ed il
transport da quella facturs decisivs en il gieu dinamic da la dumonda e da la purschida. Per quest motiv ans
engaschain nus en l’entira Europa sin tut ils secturs da l’economia d’electricitad, en la producziun, il commerzi,
la vendita ed il transfer. Nossa clientella profitescha da la segirezza da provediment, nossa interpresa da l’entira
chadaina da creaziun da valur e nus tuts adina puspè da novas plazzas da lavur.

Fiera da Nadal a Poschiavo.

Noss’offerta ademplescha mintga giavisch, per che Voss accus sajan adina plains.

Enragischada en il Grischun – da chasa en l’Europa.

reclama

Marco Müller da la vart strategica e Odd Kare Sivertsen da la vart operativa collavuran
fich bain insembel. FOTOS B. STECHER

Premi d’innovaziun
per la RPN

(anr/mfo) La Società da promo-
ziun dal sport da skis da la Regi-
un dal Parc Naziunal (RPN) ha
pudü tour incunter il premi da
promoziun dal Forum d’econo-
mia da la Regiun dal Parc Naziu-
nal. Per promouver ideas nouvas
ed innovativas illa regiun ha
s-chaffi il forum d’economia da la
Regiun dal Parc Naziunal ün pre-
mi da promoziun. Grazcha a l’in-
gaschamaint in connex cun la
promoziun dal sport da skis pro
giuvnas e giuvens ha quist on la
RPN pudü tour incunter il pre-
mi dotà cun milli francs. Sco
chi’d es gnü declerà dess il premi
gnir nüzzià per sustegner il svilup
da la giuventüna sportiva chi fa
part da la RPN e da tilla motivar
da cuntinuar a far sport d’ota
qualità.


